
Sumangga, kula dherekaken sesarengan tansah muji syukur dhumateng
ngarsanipun Allah subhanahu wata'ala. Kanthi mujudaken syukur ingkang
sak leres-leresipun lan syukur ingkang sak kathah-kathahipun. Inggih
punika nindakaken sadaya dhawuhipun lan nilar sadaya pepacuhipun.

Shalawat lan salam mugi tansah dipun paringaken dhumateng
junjungan kita Nabi agung Muhammad shallallahu ‘alaihi wasallam lan
ugi dhumateng para kaluwarga, para shahabat, saha para pendherekipun
ingkang tansah manut lan mituhu ndherek dhawuhipun ngantos benjang
wonten ing akhirat.

Kulo wasiataken piyambak lan para jamaah sadayanipun manga
sesarengan hanambahi iman lan tagwa dhumateng Allah subhanahu
wataala. Mugi-mugi kanthi iman lan takwa punika gesang kita tansah
wilujeng wiwit ing donya ngantos benjang wonten ing akhirat.

Allah Ta'ala paring pangandikan,

“He para wong Mukmin kabeh, sira padha wedia ing Allah kalawan sajatining
wedi, lan sira aja padha mati, kajaba mati Islam.” (QS. Ali Imran: 102)

Jamaah shalat Jumat Ingkang Berbahagia

Saben-saben tiyang Islam wajib mangertosi lan nglenggana bilih
ngajak tumindak kesaenan lan nyegah tumindak ingkang awon utawi
kawestanan wonten istilah syar’i amar makruf lan nahi mungkar punika
kalebet tumindak ingkang sae utawi amal saleh ingkang saged maringi
faedah dhumateng pribadinipun piyambak ugi dhumateng tiyang sanes.

Amar Makruf inggih punika sadaya tumindak utawi pangucap ingkang
wujudipun dhawuh, ngajak, lan nuntun dhumateng tiyang supados
nindakaken lan manut mituhu dhumateng Allah subhanahu wata'ala lan
Rasulipun.

Nahi Mungkar maknanipun tumindak lan ucapan dhumateng tiyang



www.dakwah.id
ingkang sifatipun ngawisi, nyegah, ngalang-alangi, ndukani, nuturi
lan ngengetaken bebayanipun tumindak dosa tumrap tiyang ingkang
tumindak awon utawi nglanggar awisanipun Allah subhanahu wata‘ala lan
Rasulipun.

Sadaya wau dhawuhipun Allah subhanahu wataala.

“Anaa sagolongan saka sira kabeh (bebadan) kang ngajak-ngajak marang
kabecikan padha parentah tindak kabecikan, lan nyegah laku ala, wong kang
kaya mangkono mau wong-wong kang pada begja.” (QS. Ali Imran: 104)

Jamaah shalat Jumat Ingkang Berbahagia

Amar makruf lan nahi mungkar punika satunggaling amal ingkang kedah
kita tindakaken wonten ing panggesangan masyarakat, supados kita
dipun tebihaken saking rubeda lan anceman siksanipun Allah subhanahu
wataala.

Kedah dimangertosi bilih anceman siksanipun Allah subhanahu wataala
menika yekti badhe kaparingaken dhumateng tiyang ingkang beriman,
jalaran piyambakipun ngendelaken lan nggadhahi sikap acuh dhumateng
sedherekipun ingkang tumindak dosa lan durhaka.

Allah subhanahu wataala. paring pangandikan,

“Lan sira padha njagaha fitnah cobaning Allah kang ora mung bakal ngenani

wong kang padha nganiaya wae, lan sira padha mengertia yen satemene
siksaning Allah iku pancen abot temenan.” (QS. Al-Anfal: 25)

Menika isyarat al-Quran kang njelasaken bilih menawi kita mboten
nggadahi upaya ngengetaken kesaenan lan nyegah keawonan,

saktemenipun siksa utawi adzab Allah menika badhe dipun umumaken
utawi ratakaken dhumateng sadaya manungsa.

Mekaten ugi Rasulullah shallallahu ‘alaihi wasallam paring pepeling
dhumateng umatipun sadaya kanthi sabdanipun,

“Saktemene manungsa kang ngerteni kemungkaran (tumindak ala) ananging

ora padha gelem ngrubah (nyegah), wus bakal temenan Allah subhanahu
wata'ala bakal ngratakake siksane.” (HR. Ibnu Majah No. 4005)

Jamaah shalat Jumat Ingkang Berbahagia

Amar makruf lan nahi mungkar kedah dipun tindakaken, senadyan dateng
kanca, sedherek, lan tangga. Semanten ugi senadyan dhumateng tiyang
nduwuran, tiyang ingkang hanggadhahi pangkat lan jabatan lan senadyan
nggadhahi kekuasaan.

Manawi amar makruf lan nahi mungkar boten dipuntindakaken, pramila
mesthi tuminjak keji lang mungkar saget ngrembaka. Tiyang Islam
ingkang nggadhahi iman wajib menika amar makruf lan nahi mungkar.

Ngendikanipun Allah subhanahu wataala,

“Ana dene para wong kang padha mukmin priya lan wanita iku saweneh
marang sawenehe padha sih sinihan, dheweke padha mrentah tumindak
becik, lan padha nyegah laku ala, lan padha ngedegake shalat sarta padha
aweh zakat, apa dene padha ngestukake dhawuhe Allah lan utusane. Wong
kang mangkono iku bakal padha kaparingansih rahmating Allah. Sanyata
Allah iku Maha Mulya sarta maha wicaksono.” (QS. At-Taubah: 71)

Pramila mangga kita tansah gesangaken budaya amar makruf lan

nahi mungkar wonten ing lingkungan panggesangan kita. Wonten ing
kampung, wonten ing pasar, wonten kantor-kantor, semanten ugi wonten
ing panggenan ibadah.

Amargi kemaksiatan jaman sakmenika mboten namung dipun lampahi
wonten ing panggenan kemaksiatan, ananging enten tiyang ingkang
wantun bermaksiat wonten panggenan ibadah. Na’udzubillah min dzalik.

Jamaah shalat Jumat Ingkang Berbahagia

Wonten ing babrayan panggesangan masyarakat, tiyang mukmin kedah
aktif nindakaken amar makruf lan nahi mungkar. Jalaran nindakaken
amar nahi mungkar mujudaken amal kesaenan tumraping tiyang ingkang
nggadhahi iman.

Allah paring pangandikan,

“Lan sira padha nanjakna bandhanira ana ing dedalaning Allah, lan sira aja
padha nibakke tanganira ana ing karusakan, lan sira tansah padha gaweya
kabecikan, sanyata Allah iku remen marang wong kang padhatumindak
becik.” (QS. Al-Bagarah: 195)

Jamaah shalat Jumat Ingkang Berbahagia

Mekaten materi khutbah Jumat babagan faedah amar makruf lan
nahi mungkar ingkang saget kawulo aturaken, mugi-mugi kita saged
nindakaken amar makruf lan nahi mungkar, ingkang sanget ageng
faedahipun.

